Trwy ffydd: Noa
Hebreaid 11:1-7

1 Ffydd ydy’r sicrwydd fod beth dyn ni’n gobeithio amdano yn mynd i ddigwydd. Mae’n dystiolaeth sicr o realiti beth dyn ni ddim eto’n ei weld. 2 Dyma pam gafodd pobl ers talwm eu canmol gan Dduw. 
3 Ffydd sy’n ein galluogi ni i ddeall mai'r ffordd y cafodd y bydysawd ei osod mewn trefn oedd trwy i Dduw roi gorchymyn i'r peth ddigwydd. A chafodd y pethau o’n cwmpas ni ddim eu gwneud allan o bethau oedd yno i’w gweld o'r blaen. 
4 Ei ffydd wnaeth i Abel offrymu aberth i Dduw oedd yn well nag un Cain. Dyna sut y cafodd ei ganmol fel un oedd yn gwneud y peth iawn, gyda Duw ei hun yn dweud pethau da am ei offrwm. Ac er ei fod wedi marw ers talwm, mae ei ffydd yn dal i siarad â ni. 
5 Ffydd Enoch wnaeth beri iddo gael ei gymryd i ffwrdd o'r bywyd hwn heb orfod mynd drwy’r profiad o farw. “Roedd wedi diflannu am fod Duw wedi ei gymryd i ffwrdd.” Cyn iddo gael ei gymryd i ffwrdd cafodd ei ganmol am ei fod wedi plesio Duw. 6 Mae'n amhosib plesio Duw heb ffydd. Mae'n rhaid i’r rhai sydd am fynd ato gredu ei fod yn bodoli, a'i fod yn gwobrwyo pawb sy'n ei geisio o ddifri. 
7 Ffydd Noa wnaeth iddo wrando ar Dduw ac adeiladu llong fawr i achub ei deulu. Roedd Duw wedi ei rybuddio am bethau oedd erioed wedi digwydd o’r blaen. Wrth gredu roedd e'n condemnio gweddill y ddynoliaeth, ond roedd Noa ei hun yn cael ei dderbyn yn gyfiawn yng ngolwg Duw.
Os dyn ni eisiau adnabod Duw a threulio amser yn ei gwmni rhaid i ni gredu bod ei fab wedi marw drosom ni.  Rhaid i ni gredu mewn Duw byw sy’n gwrando ar weddïau y rhai sy’n credu ynddo. Mae'n amhosib plesio Duw heb ffydd.  
Mae Duw yn sanctaidd, pur a glân ac eisiau achub pobl. Nid yw Duw eisiau gweld neb yn dioddef yn uffern ar ddiwedd amser. Dyna pam ei fod mor amyneddgar yn wyneb y trais a’r casineb sydd i’w weld yn y byd. Mae ‘na addewid hefyd yn adnod 6 bod Duw yn gwobrwyo pawb sy'n ei geisio o ddifri. Mae Duw’n gwobrwyo’r rhai sy’n chwilio amdano, cawn fod yn ei gwmni a dod i’w adnabod.
Yn adnod saith cawn ‘chydig o hanes Noa. Yn ôl 2 Pedr 2:5 Noa oedd yr unig un oedd yn galw ar bobl i fyw yn ufudd i Dduw. Ffydd Noa oedd yn ei gwneud hi’n bosib iddo wasanaethu Duw. Mae’n glir bod Duw wedi rhybuddio Noa bod dydd barn ar y ffordd.  Yn amlwg fe gymerodd Noa y rhybudd o ddifri.  Mae’n debyg bod Noa’n gyfarwydd â ffydd Enoch a ffydd Abel, ac o ddarllen llyfr Genesis (6:11-22) dysgwn bod Duw wedi siarad yn eglur iawn â Noa, ac egluro wrtho pam bod barn ar y ffordd a beth oedd raid iddo’i wneud i achub ei deulu. 
Mae’r Beibl yn dweud bod Noa yn 500 oed cyn iddo gael plant (Gen.5:32), a’i fod yn 600 oed pan ddaeth y dilyw mawr. Nid llanc ifanc ffôl oedd Noa. Noa’n unig (ac yn ei sgil, ei deulu) a gafodd ffafr yng ngolwg Duw. Roedd holl bobl y byd wedi troi eu cefnau ar Dduw ac yn ddrwg iawn. Meddyliwch am fywyd Noa! Am tua can mlynedd buodd o’n adeiladu arch ymhell o’r môr. Mae’n sicr ei fod yn destun sbort a gwawd. Mae’n rhaid ei fod wedi dioddef tra oedd o’n adeiladu’r arch. Mae geiriau pobl, eu hagwedd negyddol sbeitlyd a’i gwrthwynebiad, yn gallu bod yn anodd iawn i ddelio hefo. Doedd gan Noa neb ar wahân i’w wraig a’i deulu i’w helpu. Felly mae’n rhaid ei fod wedi gorfod pwyso llawer ar Dduw er mwyn cadw ei ffydd yn fyw. Ond daliodd Noa ati i adeiladu’r arch.
Dyn ni wedi darllen bod Noa yn galw ar bobl i fyw yn ufudd i Dduw ond doedd dim ymateb i’w alwad.  Doedd y bobl yng nghyfnod Noa ddim yn credu bod dydd barn ar ei ffordd. Ond, dal ati wnaeth Noa tra’n adeiladu’r arch, i alw ar bobl i fod yn ufudd i Dduw. Ei ffydd oedd yn ei alluogi i wneud y cyfan.

Ydyn ni’n byw mewn oes debyg i Noa? Ydyn ni’n teimlo bod drygioni yn cynyddu a bod pobl wedi troi eu cefnau ar Dduw? Ydyn ni’n teimlo nad oes neb yn gwrando ar alwadau i fyw yn ufudd i Dduw? 

Cofiwn Noa.  Roedd yn dal ati er nad oedd y byd o’i gwmpas yn cymryd sylw ohono. Beth fyddai wedi digwydd petai Noa wedi dewis bod yn anufudd i Dduw a chrwydro oddi wrtho?  Nid Noa yn unig gafodd ei achub ond ei deulu hefyd.  Da o beth oedd fod meibion Noa wedi priodi a bod ei ferched-yng-nghyfraith hefyd wedi cael eu hachub yn yr arch. 

Dylen ninnau hefyd gymryd gafael yn arch y ffydd – Iesu Grist. Drwy arch Noa fe achubwyd teulu Noa, a bu ailddechrau poblogi’r ddaear. Drwy Iesu Grist dyn ni’n cael ein hachub. Tu allan i Iesu does dim achubiaeth. Bu farw pawb tu allan i arch Noa, a dim ond y rhai sydd yng Nghrist fydd yn cael bywyd am byth yn y nefoedd.

